
Na osnovu člana 13. Zakona o poticaju razvoja male privrede („Službene novine 
Federacije BiH“ broj 19/06) Federalno ministarstvo razvoja, poduzetništva i obrta, 
donosi: 
 
 

P R A V I L N I K 
o postupcima u provođenju Programa razvoja male privrede 

 
 
 
POGLAVLJE I. – OPĆE ODREDBE 
 

Član 1. 
 
(1) Pravilnikom o postupcima u provođenju Programa razvoja male privrede (u 

daljem tekstu Pravilnik) se uređuju postupci u provođenju Programa razvoja 
male privrede iz člana 10. u vezi sa članom 8. i 13. Zakona o poticanju razvoja 
male privrede („Službene novine Federacije BiH¨ broj 19/06) - u daljnjem 
tekstu Zakon. 

(2) Postupci koji se uređuju ovim Pravilnikom: 
–  metodologija rada, kojom se osigurava javnost rada 
–  učesnici u provođenju programa razvoja 
– kriteriji za izbor korisnika sredstava i razvojnih projekata kojima se jača 

konkurentna sposobnost subjekata male privrede 
– postupci u radu komisije za izbor korisnika poticajnih sredstava i obaveza 

definisanja i uređenja odnosa odgovarajućim pravnim aktom između 
nosioca programiranja razvoja i ostalih učesnika u provođenju programa 
razvoja 

– kontrola nad provođenjem programa razvoja, usklađena sa procedurom 
praćenja realizacije Programa rada Vlade Federacije Bosne i Hercegovine 
(u daljnjem tekstu: Vlada Federacije). 

 
 
 
POGLAVLJE II. – METODOLOGIJA RADA 
 

Član 2. 
 
(1) Na prijedlog Federalnog ministarstva razvoja, poduzetništva i obrta (u daljem 

tekstu Ministarstvo) Vlada Federacije donosi Odluku o usvajanju Programa 

utroška sredstava sa kriterijima raspodjele sredstava „Transfera za poticaj 
razvoja poduzetništva i obrta“ (daljnjem tekstu Odluka). 

(2) Prilikom izrade Programa utroška sredstava Ministarstvo se rukovodi 
sljedećim grupama kriterija: 
–  Marketinško-tržišni kriterij 

(opstanak na tržištu i razvoj) 
–  Tehničko-tehnološki kriterij 

(mogućnost inovacije proizvoda i proizvodnje) 
–  Ekonomsko-finansijski kriterij 

(sposobnost ostvarivanja finansijske stabilnosti) 
–  Kriteriji poduzetničkih sposobnosti i upravljačkih znanja i vještina 

(sposobnost poduzetnika i preduzeća da razvije projekt) 
–  Razvojni kriteriji 

(uticaj projekta na ukupni privredni razvoj) 
(3) Odlukom se definišu nazivi i vrste projekata, te za svaki projekt utvrđuju se 

sljedeći elementi: naziv projekta, ciljevi projekta, kriterij za izbor, korisnici i iznos 
sredstava 

 
Član 3. 

 
(1) Prema Odluci, javni konkurs za odabir korisnika finansijskih sredstava raspisuje 

Ministarstvo. Javni konkurs se objavljuje u „Službenim novinama Federacije 
BiH“ i u dnevnoj štampi. Rezultati konkursa objavljuju se u „Službenim 
novinama Federacije BiH“ u roku od 60 dana od dana zatvaranja konkursa. 

(2) Javni konkurs za odabir korisnika finansijskih sredstava obvezno sadrži: 
–  Predmet konkursa  
–  Pravo učešća 
– Sadržaj prijave za dodjelu finansijskih poticajnih sredstava (u daljnjem tekstu: 

prijava) koja sadrži: zahtjev za uključivanje u projekt, kompletan projekt kao i 
ostale priloge 

–  Kriterije za ocjenu prijave i izbor korisnika  
–  Način preuzimanja potrebne dokumentacije 
–  Način podnošenja prijave 
–  Troškove prijave i ostale odredbe 

(3) Način i uslovi preuzimanja potrebne dokumentacije definisat će se javnim 
konkursom. 

 
Član 4. 

 
(1) Izbor korisnika finansijskih sredstava vrši Komisija za izbor korisnika koje ima 

zadatak da u skladu sa odredbama Pravilnika i na  osnovu propisanih kriterija 
iz Odluke i javnog konkursa izvrši izbor korisnika grant finansijskih sredstava, 
kao i da sačini prijedlog za izbor korisnika kreditnih sredstava. 

(2) Komisija za izbor korisnika je odgovorna za primjenu zakonskih i podzakonskih 

akata koji se odnose na dodjelu finansijskih sredstava. 
(3) Komisiju za izbor korisnika imenuje federalni ministar razvoja, poduzetništva i 

obrta (u daljem tekstu Ministar). Nakon imenovanja Komisija za izbor korisnika 
donosi poslovnik o radu Komisije.  

(4) Komisija za izbor korisnika se sastoji najmanje od tri člana iz reda državnih 
službenika uposlenih u Ministarstvu i jednog člana za tehničku pomoć iz reda 
namještenika. Komisija radi u kompletnom sazivu. 

(5) Za svoj rad Komisija  za izbor korisnika je odgovorna  Ministru. 
 

Član 5. 
 
(1) Prijava mora biti urađena sadržajno po elementima zahtijevanim u potrebnoj 

dokumentaciji zavisno od pojedinog  projekta. 
(2) Prijavu razmatra Komisija  za izbor korisnika, ako su dostavljeni: 

(a) Zahtjev za uključivanje u projekt 
Pod pojmom zahtjev za uključivanje u projekt podrazumijeva se 
uredno popunjen obrazac „Zahtjev za uključivanje u projekt“ 

(b) Kompletan projekt 
Pod pojmom kompletan projekt podrazumijeva se onaj projekt koji sadrži: 
glavni investicioni projekt urađen sadržajno po elementima zahtijevanim iz 
potrebne dokumentacije i uslovima navedenim u javnom konkursu za 
pojedine projekte, sažetak projekta, te uredno popunjene obrasce iz potrebne 
dokumentacije. Ukoliko projekt nije kompletan, odbit će se i neće biti predmet 
daljeg razmatranja Komisije  za izbor korisnika. 

(c) Ostali prilozi 
Pod ostalim prilozima podrazumijevaju se oni prilozi koji se traže od 
podnosioca prijave, kojima podnosilac prijave dokazuje da li je kompetentan, 
pouzdan i da li redovno ispunjava svoje zakonske obaveze. Prilozi koji se 
zahtijevaju mogu biti opći i zahtijevat će se od svih podnosilaca prijave i 
posebni koji će se zahtijevati zavisno od projekta i uslovima navedenim u 
Odluci i Javnom konkursu. 

(3) Prijave koje ne sadrže kumulativno i opće i posebne priloge koji se zahtijevaju, 
bit će odbijene i neće biti predmet daljeg razmatranja Komisija  za izbor 
korisnika. Lista priloga koja će se zahtijevati od podnosioca prijava nalazi se u 
prilogu ovog Pravilnika i njegov je sastavni dio. Sva priložena dokumenta 
moraju biti izdana od strane nadležnih sudskih ili upravnih organa Federacije 
BiH (izuzev uvjerenja za PDV). Priložena dokumenta ne smiju biti stariji od 3 
(tri) mjeseca od dana objavljivanja javnog konkursa u „Službenim novinama 
Federacije BiH“, izuzev rješenja o registraciji pravnog subjekta, uvjerenja o 
poreznoj registraciji i uvjerenja o registraciji PDV-a. Sve priložene kopije 
dokumenata moraju biti ovjerene od strane nadležnih upravnih organa ili 
notara ovjerom ne starijom od 3 (tri) mjeseca od dana objavljivanja javnog 
konkursa u „Službenim novinama Federacije BiH“. 

(4) Broj prihvaćenih prijava, te visina sredstava koja će se dati na raspolaganje 

podnosiocu prijave, zavisit će isključivo o nivou kvaliteta i stepenu povoljnosti 
projekta. 

(5) Prednost će imati kandidati koji nisu koristili finansijska sredstva poticaja od 
strane Ministarstva. 

 
Član 6. 

 
(1) Prijave sa odgovarajućim prilozima šalju se preporučeno poštom ili lično u 

zapečaćenim kovertama na adresu Ministarstva sa naznakom: 
„Ne otvarati – po javnom konkursu za Projekt__________________ 
 poticaj za razvoj poduzetništva i obrta“ 

(2) Rok za dostavu je 30 (trideset) dana od dana objavljivanja javnog konkursa u 
„Službenim novinama Federacije BiH“. 

(3) Prijave primljene nakon isteka roka biti će odbačene i neće biti predmet 
razmatranja. 

 
Član 7. 

 
(1) U postupku javnog konkursa Ministarstvo ne snosi nikakve troškove 

učesnicima na konkursu, te zadržava pravo da u slučaju opravdanosti prijavu 
prihvati u cjelini, djelomično ili je u potpunosti odbije ili poništi javni konkurs. 

(2) Prispjela dokumentacija neće se vraćati. 
 
 
POGLAVLJE III. – UČESNICI U PROVOĐENJU PROGRAMA 
RAZVOJA 
 

Član 8. 
 
(1) Pravo učešća u javnom konkursu za finansijska sredstva poticaja iz Programa 

razvoja male privrede, imaju sljedeće kategorije: 
–  mikro, mali i srednji subjekti male privrede iz člana 4. Zakona 
– obrtnici registrovani u skladu sa Zakonom o obrtu („Službene novine 

Federacije BiH“, broj 52/02, 29/03 i 11/05) i Uredbom o vezanim i posebnim 
obrtima („Službene novine Federacije BiH“, broj 64/05) 

–  fizičke osobe 
–  udruženja poduzetnika i obrtnika 
–  obrazovno-istraživačke institucije 
–  jedinice lokalne samouprave 

(2) Sve navedene kategorije osim kategorije fizičke osobe moraju imati najmanje 
jednog uposlenog radnika na neodređeno radno vrijeme. 

(3) Sjedište, odnosno prebivalište svih kategorija mora biti na području Federacije 
BiH. 

Član 9. 

 
 Ministarstvo će u svom godišnjem Programu poticaja razvoja male privrede 
odabrati pojedine kategorije korisnika poticajnih finansijskih sredstava iz člana 8. 
ovog Pravilnika, koji će imati pravo učešća u pojedinim projektima. 
 

Član 10. 
 
(1) Kategorije iz člana 8. ovog Pravilnika koje nisu opravdale dobivena finansijska 

sredstva Ministarstva po preuzetim obavezama nemaju pravo učešća na 
javnom konkursu. 

(2) Kategorije iz člana 8. ovog Pravilnika koje su već koristile poticajna grant 
finansijska sredstva 2 (dva) i više puta nemaju pravo učešća na konkursu 
najmanje 3 (tri) godine od posljednje godine dobivanja grant finansijskih 
sredstava. 

(3) Ograničenje iz prethodnog stava ne odnosi se na obrtnike koji obavljaju obrt u 
skladu sa Uredbom o zaštiti tradicionalnih i starih zanata („Službene novine 
Federacije BiH“ broj 62/05.), jedinice lokalne samouprave, Federalnu obrtničku 
komoru i kantonalne obrtničke komore. 

(4) Izuzetno, uz saglasnost Ministra, ograničenja iz stava 2. ovog člana neće se 
odnositi na udruženja poduzetnika koja imaju pismenu podršku nadležnog 
kantonalnog ministarstva o važnosti konkretnog projekta za razvoj šire 
društvene zajednice. 

(5) Kategorije iz člana 8. ovog pravilnika koje koriste kreditna sredstva Ministarstva 
po kreditnoj liniji sa Razvojnom bankom Federacije Bosne i Hercegovine (u 
daljnjem tekstu Banka), nemaju pravo učešća na javnom konkursu do 
okončanja ugovora koji su zaključili sa Bankom. 

 
 
 
POGLAVLJE IV. – KRITERIJI ZA IZBOR KORISNIKA 
SREDSTAVA 
 

Član 11. 
 

Načela za ostvarivanje prednosti u podršci projektima: 
–  stvaranje proizvoda i usluge više dodatne vrijednosti 
–  tehničko-tehnološka zasnovanost na istraživanju i razvoju 
–  međunarodna tržišna konkurentnost 
–  razvijanje akademskog poduzetništva 
–  poduzetnička sposobnost i upravljačka znanja 
–  ostvarenje različitih izvora finansiranja 

–  ravnomjeran regionalni razvoj 
 

Član 12. 
 
 Tokom svog rada Komisija za izbor korisnika se rukovodi kriterijima 
utvrđenim u Odluci i javnom konkursu. 
 
 
 
POGLAVLJE V. – POSTUPCI U RADU KOMISIJE ZA 
IZBOR KORISNIKA 
 

Član 13. 
 
(1) Komisija za izbor korisnika putem protokola prima prijave te ih razvrstava po 

projektima. Ako nije vidljivo kojem projektu pripada prijava Komisija za izbor 
korisnika prilikom razvrstavanja otvara kovertu i iz prijave utvrđuje pripadnost i 
raspoređuje je pripadajućem projektu. 

(2) Prijave koje pristignu nakon utvrđenog roka se odbacuju. 
 

Član 14. 
 
(1) Komisija za izbor korisnika sve prijave po svim projektima svrstava u dvije 

kategorije: 
(a) Prijave koje imaju sve sadržajne elemente iz člana 5. stav 2. ovog 

Pravilnika 
(b) Prijave koje nemaju sve sadržajne elemente iz člana 5. stav 2. ovog 

Pravilnika 
(2) Prijave svrstane u kategoriju (a) objavljuju se u „Službenim novinama 

Federacije BiH“ i na web stranici Ministarstva, kao preliminarna lista korisnika 
finansijskih sredstava. 

(3) Prijave svrstane u kategoriju (b) se odbijaju. 
(4) Podnosioci prijava čije su prijave svrstane u kategoriju (b)odnosno koje nisu 

objavljene u preliminarnoj listi korisnika finansijskih sredstava mogu 
uložiti prigovor Ministarstvu u roku od sedam dana od dana objave rezultata 
konkursa u „Službenim novinama Federacije BiH“, radi provjere činjenica i 
objektivnosti ocjene prijave. 

Član 15. 
 
(1) Poslovnikom o radu iz člana 4. stav 3. ovog Pravilnika definiše se način rada 

Komisije za izbor korisnika, metodologija i način vrednovanja kriterija utvrđenih 
u Odluci za pojedine projekte. Maksimalni broj bodova po svim kriterijima koji 
se može dodijeliti nekoj prijavi je 100.  

(2) Prijave koje su svrstane u kategoriju (a) iz člana 14. stav 1. ovog Pravilnika 
Komisija za izbor korisnika, vrednuje dodjeljujući određeni iznos bodova. 

(3) Na osnovu dodijeljenih bodova Komisija za izbor korisnika utvrđuje prijedlog 
korisnika grant finansijskih sredstava i iznos sredstava. 

(4) Na osnovu dodijeljenih bodova Komisija za izbor korisnika utvrđuje prijedlog 
korisnika kreditnih sredstava. 

(5) Konačnu odluku o dodjeli finansijskih sredstava donosi Ministar. 
 

Član 16. 
 
 Svaki projekt je neovisan paket za određivanje vrijednosti i ugovaranje. 
Podnosioci prijava se mogu javiti samo na jedan projekt iz javnog konkursa. 
 

Član 17. 
 
(1) Sa podnosiocima prijava sa konačne liste korisnika grant finansijskih sredstava 

iz člana 15. stav 3 ovog pravilnika, Ministarstvo potpisuje Ugovor o 
implementaciji poticajnih sredstava, koji će definirati međusobna prava i 
obaveze ugovornih strana, a posebno način i dinamiku korištenja dodijeljenih 
finansijskih sredstava, te nadzor nad utroškom istih u namjenske svrhe. 

(2) Sa podnosiocima prijava sa konačne liste korisnika kreditnih sredstva iz člana 
15. stav 4 ovog pravilnika čije je zahtjeve naknadno verifikovala Banka, Ugovor 
zaključuje Banka. 

 
 
 
POGLAVLJE VI. – NADZOR NAD PROVOĐENJEM 
PROGRAMA RAZVOJA 
 

Član 18. 
 
(1) Nadzor nad utroškom dodijeljenih grant finansijskih sredstava vrši Komisija za 

nadzor utroška. 
(2) Komisiju za nadzor imenuje Ministar. Nakon imenovanja Komisija  za nadzor 

donosi poslovnik o radu. 
(3) Zadatak Komisije  za nadzor je da u cilju provođenja  odredbi Zakona i 

Pravilnika koje se odnose na nadzor nad dodijeljenim finansijskim grant 
sredstvima, te odredbi Ugovora o implementaciji poticajnih sredstava, kao i 
drugih akata koji se odnose na provedbu programa razvoja male privrede, 
kontinuirano vrši praćenje utroška finansijskih sredstava od strane korisnika 
sredstava i izvršenja drugih preuzetih obaveza. 

(4) Komisija za nadzor se sastoji najmanje od tri člana iz reda državnih službenika 
uposlenih u Ministarstvu i jednog člana za tehničku pomoć iz reda 

namještenika. 
(5) Prilikom svog rada Komisija za nadzor se pridržava metodologije i kriterija koji 

su utvrđeni poslovnikom o radu Komisije za nadzor iz stava 2. ovog člana. 
(6) Za svoj rad Komisija za nadzor je odgovorna Ministru. 
 

Član 19. 
 
 Korisnici grant finansijskih sredstava prema Ugovoru o implementaciji 
poticajnih sredstava dužni su pored ostalog i: 
–  da odobrena finansijska sredstva koriste u skladu sa ponuđenom investicionom 
projektu i Ugovoru o implementaciji poticajnih sredstava 
–  da se prilikom implementacije investicionog projekta pridržavaju svih planova i 
rokova utvrđenih u projektu 
–  da odmah nakon utroška odobrenih finansijskih sredstava, a najdalje u roku od 
šest mjeseci računajući od dana uplate finansijskih sredstava po Ugovoru o 
implementaciji poticajnih sredstava, dostave u potpunosti popunjen obrazac 
„Izvještaj o utrošku odobrenih grant finansijskih sredstava“, koji je priložen uz 
Ugovor o implementaciji poticajnih sredstava i smatra se njegovim sastavnim 
dijelom, kao i ostale prateće priloge u vezi sa pravdanjem dodijeljenih finansijskih 
sredstava. 
 

Član 20. 
 
 Pri vršenju nadzora Komisija za nadzor ima ovlaštenje: 
–  u situaciji kada postoji nesklad između traženih i odobrenih finansijskih sredstava 
odobriti prenamjenu utroška finansijskih sredstava u skladu sa  procedurama 
propisanim u Ugovoru o implementaciji poticajnih sredstava i poslovniku o radu 
Komisije za nadzor  
– upozoriti korisnike finansijskih sredstava na nedostatke utvrđene u postupku 
kontrole korištenja dodijeljenih finansijskih sredstava i drugih preuzetih obaveza i 
tražiti njihovo otklanjanje 
– predložiti pokretanje postupka za povrat finansijskih sredstava dodijeljenih ili 
upotrijebljenih suprotno odredbama Ugovora o implementaciji poticajnih sredstava 
u skladu sa odredbama Zakona. 
 
 

Član 21. 
 
 Nadzor nad namjenskim utroškom kreditnih sredstava vrši Banka u skladu sa 
procedurama Banke i u suradnji sa Ministarstvom. 

POGLAVLJE VII. – PRELAZNE I ZAVRŠNE ODREDBE 
 

Član 22. 
 
 Stupanjem na snagu ovog Pravilnika prestaje primjena „Pravilnika o 
postupcima u provedbi Programa razvoja male privrede“(„Službene novine 
Federacije BiH“, broj 21/08). 
 

Član 23. 
 
 Ovaj Pravilnik stupa na snagu narednog dana od dana objavljivanja u 
„Službenim novinama Federacije BiH“. 
 
 
 
 
 
Broj 06-19-105/09 
Mart 2009. godine           Ministar 
       Mostar               Velimir Kunić, s.r. 

OPĆI PRILOZI 
1. Uvjerenje o izmirenim obavezama od porezne uprave • • • • • • 

2. Uvjerenje o nekažnjavanju - u posljednjih 5 godina 
fizičke ili odgovorne osobe • • • • • • 

3. Referens lista • • • • • • 
4. Kopija osobne iskaznice fizičke ili odgovorne osobe • • • • • • 

POSEBNI PRILOZI 
1. Sudsko rješenje o registraciji •    •  
2. Rješenje o registraciji od nadležnog općinskog organa  •     
3. Rješenje o upisu u registar udruženja i fondacija BiH    •   
4. Uvjerenje o poreznoj registraciji • •  • • • 

5. 
Uvjerenje o registraciji obveznika poreza na dodatnu 
vrijednost (ukoliko je po Zakonu o porezu na dodatnu 
vrijednost u sistemu) 

• • 
  

• • 

6. Bilans stanja i bilans uspjeha •    • • 
7. Prijava za razrez poreza na dobit od obrtničke djelatnosti  •     

8. 
Uvjerenje o izmirenim obavezama po osnovu PDV-a                                                     
(ukoliko je po Zakonu o porezu na dodatnu vrijednost u 
sistemu) 

• • 
  

• • 

9. Uvjerenje o redovnom izmirenju PIO/MIO sa brojem 
radnika • •  • • • 

10. Uvjerenje o redovnom izmirenju zdravstvenog osiguranja 
sa brojem osiguranika • •  • • • 

11. Uvjerenje o ne-stečaju / likvidaciji •    •  
12. Uvjerenje o ne-prestanku obavljanja obrtničke djelatnosti  •     
13. Biografija fizičke osobe   •    

14. Uvjerenje od nadležne općinske službe o pripadnosti 
povratničkoj populaciji • • •    

15. Plan učestvovanja na sajmu, izložbi, simpoziju, promociji 
i predračun troškova 

   •  • 

16. Dokaz o pokrenutoj ili dodijeljenoj zaštiti intelektualnog 
vlasništva • • •    

17. Popis dobivenih priznanja • • •    

18. Odluka o osnivanju subjekta od strane jedinice lokalne 
samouprave 

     * 

19. Dokaz da je u budžetu JLS predviđen dio finansijskih 
sredstava za tu  namjenu 

     * 

20. Dokaz o posjedovanju projektne dokumentacije za isto ili 
da su u fazi izrade konačne projektne dokumentacije *   *  * 

21. Dokaz o obuhvaćenosti prostornim planom jedinice 
lokalne samouprave *   *  * 

Legenda:           •   - potrebna dokumentacija u zavisnosti od pravnog statusa podnosioca prijave 
                         *   - potrebna dokumentacija za uspostavu poduzetničke infrastrukture 
Napomena:    Svi podnosioci prijava mogu priložiti i ostalu dokumentaciju za koju smatraju da može biti od 

značaja za ocjenu prijave (ugovori o poslovnoj saradnji, preporuke, predračuni, prospekti, ... ) 
 


